Gwasanaethau Boreol i Ysgolion Uwchradd  -  gol. Catrin Lewis


Y SULGWYN
· Emyn

[Bydd angen hylif creu swigod, taten a chreision]
· Ddoe oedd Gŵyl y Sulgwyn.  Pum deg diwrnod union ar ôl y Pasg.  Diwrnod pwysig yng nghalendr yr Eglwys Gristnogol – diwrnod pen-blwydd yr eglwys. 
· Hyd at 1970au doedd dim Gŵyl Banc y Gwanwyn yn bodoli.  Ond roedd gwyliau, wedi ei enwi ar ôl dathliad Cristnogol y Sulgwyn.   Roedd yn digwydd pum deg o ddyddiau yn union ar ôl y Pasg.  
· A dyna’r broblem i fyd busnes a thwristiaid, achos fel y Pasg mae’r Sulgwyn yn symudol.  Yn lle’r Sulgwyn felly penderfynodd y llywodraeth osod Gŵyl Banc newydd ar y Dydd Llun olaf mis Mai.

· Ond beth yw arwyddocâd y Sulgwyn?  Edrychwch ar hyn.  [chwythu swigod i’r awyr]  Beth sy’n achosi i’r hylif anniddorol sydd yn y botel droi yn swigod hardd, gyda’u siâp perffaith, eu lliw tryloyw a’u hysgafnder.  Wel yr ateb yw ANADL.  

· Ar y Sulgwyn cyntaf, neu’r Pentecost, mae’r Beibl yn dweud bod dilynwyr Iesu Grist i gyd gyda’i gilydd mewn un lle:

“ Ac yn sydyn dyma nhw’n clywed sŵn oedd fel gwynt cryf yn chwythu drwy'r ystafell lle'r oedden nhw’n cyfarfod.” 
Cafodd bywydau’r bobl eu newid yn llwyr gan y gwynt nerthol yma.  Roedd y gwynt yn cynrychioli’r Ysbryd Glân.  Ystyr Ysbryd yn wreiddiol yw ‘anadl’. 

· Beth yw’r gwahaniaeth rhwng y rhain? [dangos y daten a’r creision]  Yr ateb yw ... tân.  Mae tân, gyda’i wres, yn gallu trawsnewid pethau.  Mae’n gallu newid yr hyn sy’n annymunol yn rhywbeth y gallwn ei fwyta a’i fwynhau.  

· Dyma hanes y Sulgwyn cyntaf unwaith eto, fel y mae yn y Beibl. 
“Ac wedyn roedd fel petai rhywbeth tebyg i fflamau tân yn dod i lawr ac yn gorffwys ar ben pob un ohonyn nhw.” 
Mewn ffordd, rhoddwyd y bobl hyn ar dân!  Yn lle bod yn ofnus ac yn lle cuddio, daethant yn bobl ddewr, ac aethant â’r hanes am Grist allan i’w rannu gyda phobl y ddinas. 
· Mae tân yn gwasgaru’n gyflym.  Aeth y Cristnogion hyn â’r hanes am Iesu Grist i wledydd eraill hefyd.   Ac mae’r tân yn dal i losgi heddiw ...  Yn Korea lle mae rhai o eglwysi mwya’r byd erbyn hyn.  Yn Affrica, lle mae miliynau o Gristnogion.  Ac yn China, er bod llywodraeth y wlad wedi ceisio ei rwystro rhag lledu.
Gweddïwn

O Dduw, rydym yn diolch am gorff iach, corff y gallwn rhyfeddu ato oherwydd ei fanylder a’i gydbwysedd.  Ond diolch hefyd am ein bod yn fwy na chorff, am fod inni ysbryd ac enaid.  Diolch am anadl a thân.  Rho dy nerth i Eglwys Crist yn ein gwlad a’n byd i wneud ei gwaith. 

